
1 Inngangur 
Álitsgerð þessi er skrifuð fyrir Alþingi, að beiðni Menntamálaráðuneytis.  Óskað er eftir upplýsingum um upphaf að rekstri framhaldsdeildar Fjölbrautaskóla Snæfellinga á Patreksfirði, fyrirkomulag kennslu og skipulag skólastarfs.  Einnig er spurt um fjölda nemenda og hlutfall nemenda úr árgangi sem nýtir sér kennsluna.

2 Framhaldsdeild Fjölbrautaskóla Snæfellinga á Patreksfirði
Fjölbrautaskóli Snæfellinga – FSN, hóf rekstur framhaldsdeildar á Patreksfirði haustið 2007. Aðilar að samningi um rekstur deildarinnar eru:  sveitarfélögin Vesturbyggð og Tálknafjarðarhreppur og Fjölbrautaskóli Snæfellinga.
Nemendafjöldi deildarinnar hefur aukist jafnt og þétt frá upphafi. 12 nemendur hófu nám haustið 2007, 24 haustið 2008 og 34 nemendur hófu nám á haustönn 2009. Að meðaltali hefja um 65% nemenda sem útskrifast úr grunnskólum svæðisins árlega nám við framhaldsdeild, hlutfallið hefur þó hækkað með vaxandi skólasókn og var 70% í haust 2009.
Í framhaldsdeildinni geta nemendur af suðursvæði Vestfjarða stundað nám á framhaldsskólastigi undir stjórn kennara í Grundarfirði með aðstoð nútíma upplýsingatækni. Starfsmenn framhaldsdeildar á Patreksfirði veita nemendum leiðsögn á staðnum og halda utan um starfsemina. 
Nám og kennsla í framhaldsdeildinni byggir á aðferðum dreifmenntar, en almennt má segja að dreifmennt sé góður kostur til að brúa bil milli landshluta og gera einstaklingum kleift að stunda það nám sem þeir kjósa sér hvar sem þeir eru staddir. Sjálfstæði í námi er oft meira þar sem nemendur fá ekki eins mikið innlegg og stuðning frá kennara og nemendur í móðurskóla -  nemendur þurfa því að taka mikla ábyrgð á eigin námi. 
Nú er verkefnið og starfstími deildarinnar ríflega hálfnaður og því æskilegt á þessum tímapunkti að líta yfir farinn veg og gefa gaum að framtíðinni. Í vinnslu er mat á deildinni, sem hluti af sjálfsmatsáætlun FSN, þar sem könnuð verður afstaða nemenda, foreldra og kennara – og árangur í námi.  Sjálfsmatsskýrslan mun liggja fyrir fljótlega á árinu 2010.

3 Upphaf verkefnisins og ákvörðun um val á samstarfsaðila
Upphaf starfseminnar má rekja til áhuga heimamanna á að bæta aðgengi að námi á framhaldsskólastigi í heimabyggð. Meðal þess sem lagt var til grundvallar við undirbúninginn voru bætt búsetuskilyrði og hækkun sjálfræðisaldurs í 18 ár. 

Verkefnið hafði verið allnokkurn tíma í umræðu og þróun, en meðal annars var horft til dreifmenntaverkefnis sem verið hafði í gangi um nokkurt skeið hjá Grunnskóla Vesturbyggðar og Tálknafjarðar. 

3.1 Vinnuhópur – sveitarfélög - skólar
Vinnuhópur um stofnun framhaldsskóla í Vestur-Barðastrandasýslu í samvinnu Vesturbyggðar og Tálknafjarðarhrepps tók til starfa og Ingibjörg Inga Guðmundsdóttir var ráðin verkefnastjóri til að fylgja verkefninu eftir af fullum þunga. Að lokinni töluverðri yfirlegu af hálfu vinnuhópsins og markvissum viðræðum við menntamálayfirvöld fékkst samþykki fyrir að reka framhaldsdeild til reynslu í 4 ár. Sveitarfélögin sem standa að þessu sameiginlega verkefni eru Tálknafjarðarhreppur og Vesturbyggð og mynda þessi 2 sveitarfélög Vestur-Barðastrandasýslu.  Innan þessara sveitarfélaga eru reknar fjórar skólastofnanir:  Patreksskóli, Birkimelsskóli og Bíldudalsskóli, en Grunnskóli Tálknafjarðar er sér eining.
3.2 Viðræður við FSN

Viðræður fóru fram við skólanefnd FSN um mögulegt samstarf, en skólinn þótti henta einkar vel, meðal annars vegna aðferða þeirra við að flétta upplýsingatækni inn í skólastarfið og skipulags skólastarfsins. Skólanefnd, sem og þáverandi skólameistari FSN, Guðbjörg Aðalbergsdóttir sýndu verkefninu mikinn áhuga og úr varð að skólinn tók að sér rekstur framhaldsdeildarinnar. 

Vesturbyggð hafði yfir að ráða hentugu húsnæði undir starfsemina á Patreksfirði og í samvinnu við Tálknafjarðarhrepp var hafist handa við undirbúa húsnæðið fyrir starfsemi framhaldsdeildarinnar. Sérstaklega var horft til þess að innréttingar og skipulag væri sem líkast því sem það er í skólanum í Grundarfirði. 

Þegar verið var að skoða hvaða skólar kæmu til greina varðandi samstarf var fljótlega litið til þess að skólinn í Grundarfirði er samgöngulega næstur Patreksfirði, með tilliti til samgangna allt árið um kring.

Einnig þótti ákjósanlegt að kennsluhættir í FSN voru keimlíkir þeim aðferðum sem nýttar voru í dreifmenntaverkefninu og voru nemendur á svæðinu búnir að kynnast slíkum kennsluháttum í grunnskóla.  Kennsluaðferðir í FSN byggjast að nokkru leyti á dreifmenntun og nýtingu upplýsingatæki í skólastarfinu. Með dreifmenntun er átt við að kennarar skipuleggja alla kennslu með það að markmiði að nemendur geti stundað námið hvort sem þeir eru á staðnum eða ekki. En jafnframt því að hafa sama aðgengi að námsefni og nemendur á staðnum, þá hafa nemendur í dreifnámi einnig tækifæri til að hitta kennara sinn reglulega.  
3.3 Markmið

Eitt meginmarkmið framhaldsdeildarinnar var að nemendur sem lykju námi í grunnskóla þyrftu ekki að flytja milli landshluta til að eiga kost á framhaldsmenntun.  Einnig var það markmið “að þeir einstaklingar sem fallið hafa út úr framhaldsskólum af einhverjum ástæðum, hafa ekki byrjað framhaldsskólanám eða einstaklingar sem vilja bæta við sig menntun, eigi kost á  að hefja nám  í heimabyggð.“  (Greinargerð - Nám á framhaldsskólastigi á sunnanverðum Vestfjörðum, 2006, bls. 3)
Undirliggjandi þættir þessarar markmiðssetningar voru eftirfarandi:

· Hækkun lögræðisaldurs í 18 ár

· Hversu lágt hlutfall nemenda úr Vesturbyggð lauk framhaldskólanámi

· Hversu kostnaðarsamt það var fyrir fjölskyldur að senda unglinga í burtu til náms í framhaldsskóla

· Brottflutningur fjölskyldna vegna skólasóknar barna á framhaldsskólaaldri
4 Starfsemi framhaldsdeildar FSN á Patreksfirði
Eins og fyrr sagði hóf Framhaldsdeild Fjölbrautaskóla Snæfellinga á Patreksfirði starfsemi sína haustið 2007.  Húsnæði undir starfsemi deildarinnar var sérstaklega innréttað með rekstur framhaldsdeildar í huga í samvinnu Vesturbyggðar og Tálknafjarðarhrepps. Á sama stað er til húsa þróunarsetur V-Barðastrandasýslu.  

4.1 Starfsfólk
Deildarstjóri framhaldsdeildar, sem jafnframt er umsjónarkennari nemenda, var eini starfsmaður deildarinnar, fyrsta árið, en eftir því sem nemendum fjölgaði var bætt við öðrum starfsmanni.

4.2 Fjármögnun 
Framlag á fjárlögum til tilraunaverkefnisins er 7 milljónir króna á ári í þau fjögur ár sem verkefnið stendur og er framlagið greitt til Fjölbrautaskóla Snæfellinga. Auk þess fær skólinn greitt samkvæmt Reiknilíkani fyrir framhaldsskóla fyrir nemendur framhaldsskóladeildarinnar á sama hátt og fyrir aðra nemendur skólans.
4.3 Nemendafjöldi
Á fyrstu starfsönn skólans voru innritaðir 11 nemendur í reglulegt nám, eða 58% af útskrifuðum úr grunnskólum svæðisins, en einnig voru 4 nemendur úr 10. bekk og 4 fullorðnir skráðir til náms, eða 19 nemendur alls. Á öðru starfsári innrituðust 16 nemendur, sem voru 67% af útskrifuðum vor 2008.  Í haust innrituðust 16 nemendur, eða 70% árgangs úr grunnskóla.  Yfirlit yfir stöðu grunnskólanemenda frá hinum 4 grunnskólum svæðisins, sem sýnir bæði sókn í FSN og aðrar leiðir sem nemendur velja, má sjá í fylgiskjali 1.  Nú eru 34 nemendur við nám í deildinni, þar af 2 erlendir skiptinemar.

5 Kennsla og kennslufyrirkomulag
Fjölbrautaskóli Snæfellinga hefur frá upphafi haft það hlutverk að vera þróunarskóli í breyttum kennsluháttum og nýtingu upplýsingatækni í skólastarfi. Meðal þess sem greinir FSN frá öðrum hefðbundnum framhaldsskólum er að færri fastir tímar eru í stundatöflunni en í flestum öðrum skólum. Til að vega upp á móti færri tímum sækja nemendur svokallaða verkefnatíma eða vinnustofur. Í vinnustofum getur nemandi nálgast þann kennara er hann telur sig hafa mest not af og unnið sín verkefni undir leiðsögn. Vinnustofur nýtast einnig nemendum á Patreksfirði sérstaklega vel, þar sem þeir hafa þá aukið aðgengi að kennaranum með MSN eða fjarfundabúnaði.

5.1 Nám
Námið í framhaldsdeildinni er byggt upp þannig að nemendur eru ýmist hluti af nemendahópum í FSN eða í sérstökum hópum. Öll kennsla fer fram frá Grundarfirði og eru allir kennarar deildarinnar staðsettir þar. Auk þess eru 2 starfsmenn í framhaldsdeildinni sem aðstoða nemendur á Patreksfirði og halda utan um starfsemina.  Nemendur stunda námið að mestu í dreifnámi, með þeim tækjum og tólum sem fyrir hendi eru. Allt námsefni er lagt fyrir nemendur í gegnum námsumsjónarkerfið Moodle en þess utan hafa nemendur aðgang að kennurum gegnum MSN, tölvupóst og fjarfundabúnað. Kennarar stýra vinnu nemenda og eru til aðstoðar bæði í hefðbundnum tímum og vinnustofum með þeim leiðum sem fyrir hendi eru. Fjarfundabúnaðurinn er töluvert mikið nýttur og eru þá nemendur framhaldsdeildar þátttakendur í kennslustundum sem fram fara í Grundarfirði. Nám nemenda fer að þó miklu leyti fram með sjálfstæðri verkefnavinnu, þar sem nemendur vinna einstaklingsverkefni eða hópverkefni, ýmist með nemendum á staðnum eða í Grundarfirði.  Nemendur skila öllum verkefnum gegnum námsumsjónarkerfið og flest próf eru tekin þar.
5.2 Skipulag
Dagskipulag er með svipuðum hætti og í skólanum í Grundarfirði og þannig hafa nemendur framhaldsdeildarinnar sömu stundatöflu og nemendur þar. Þetta fyrirkomulag hentar sérstaklega vel þegar farið er til Grundarfjarðar í námslotur, en þá sækja nemendur kennslustundir samkvæmt stundaskrá. Íþróttum er svo bætt inn í töfluna og verklegum valgreinum eftir því sem kostur er.
5.3 Námsferðir - staðarlotur
Námsferðir til Grundarfjarðar eru farnar reglulega, a.m.k. ein námsferð í hverjum mánuði og er þá yfirleitt einhver viðburður hjá nemendafélaginu á sama tíma. Með þessu móti er reynt að styðja við það markmið að tengja saman nemendur og kennara, gefa nemendum tækifæri til að sækja sér viðbótarþjónustu hjá kennurum sínum, auk þess sem nemendur hafa þá tækifæri til að taka þátt í félagslífi í stærra skólaumhverfi. Sem dæmi má nefna að í fyrstu námsferð hópsins til Grundarfjarðar, sem farin var í byrjun september,  sóttu nemendur hefðbundnar kennslustundir skv. töflu, en auk þess var fyrsta skólaball vetrarins á dagskrá sem og vígsla nýnema – svokallaður busadagur. 

Ferðatilhögun er á þann veg að einu sinni í mánuði, að loknum hefðbundnum skóladegi er farið með rútu á Brjánslæk og þaðan með Flóabátnum Baldri yfir Breiðarfjörð til Stykkishólms. Í Stykkishólmi eru nemendur sóttir í rútu og keyrðir á farfuglaheimilið í Grundarfirði.  Fá http://www.stjornuskodun.is/rfuglaheimilið hefur fengið það hlutverk að vera nokkurs konar heimavist nemenda í námsferðum og gista þeir þar ásamt starfsmanni deildarinnar, sem báðir fara með í ferðirnar til Grundarfjarðar. Frá miðvikudegi til föstudags taka nemendur þátt í hefðbundnum kennslustundum, en geta auk þess nýtt sér þjónustu kennara í vinnustofum. Þeir sem hafa áhuga á að taka þátt í félagslífinu fá tækifæri til þess og að loknum skóla á föstudegi er svo farið aftur sömu leið til Patreksfjarðar.

6 Mat á árangri
Það er ljóst að samfélagsleg áhrif verkefnisins eru jákvæð fyrir margar fjölskyldur þeirra nemenda sem hafa getað sótt nám í heimabyggð - og þarf að meta heildaráhrif þeirra þegar verkefninu lýkur að 4 árum liðnum.  Í fylgiskjali 2 er að finna álit sveitarstjórnarfulltrúa á þýðingu deildarinnar og í fylgiskjali 3 er að finna svör tveggja foreldra sem lýsa því hvernig væntingar um nám í framhaldsdeildinni hafa breyst og hvernig samfélagið hefur tekið breytingum við að hafa börnin heima í héraði. 

Fjöldi og hlutfall nemenda úr grunnskóla sem skilar sér í nám við Framhaldsdeild FSN á Patreksfirði eykst stöðugt og eru nú 34 nemendur þar við nám, en gert var ráð fyrir 25 nemendum þegar deildin var sett á laggirnar.  Eðlilegt er að framhaldsdeildin þurfi smátt og smátt að vinna sér sess meðal nemenda og foreldra og einnig er til þess að líta að hún kemur ekki í staðinn fyrir verklegt nám.  Námsárangur í deildinni er yfirleitt með ágætum, en könnun á honum þarf að fara fram jafnóðum og þegar komið er að lokum verkefnistímans.
Fram að stofnun framhaldsdeildar höfðu ungmenni á svæðinu alist upp við þá hugmynd að þegar eða ef þeir myndu fara í framhaldsnám, þá myndu þau fara burtu, yfirgefa heimili og fjölskyldu til að stunda nám sitt. Nú hafa þau hins vegar þann valkost að stunda námið heima og í stað þess að heyra nemendur grunnskólans segja: ég ætla sko ekki...., þá heyrist: ég ætla sko.... þessi viðhorfsbreyting skiptir miklu máli og gefur okkur vísbendingar um það hversu jákvæð viðbrögð framhaldsdeildin hefur fengið í samfélaginu. 

7 Fylgiskjal 1 – Nemendur úr grunnskólum - Vestfirðir

	Nemendur alls - H07

8 Fylgiskjal 2

Framhaldsdeild FSN á Patreksfirði – Mat sveitarstjórnaraðila
Það voru einkum tvö atriði sem lögð var til grundvallar þegar framhaldsdeildin tók til starfa hér á Patreksfirði.  Það var einkum tvennt sem var sláandi :

1. Hversu lágt hlutfall nemenda héðan lauk framhaldsskólanámi.

2. Hversu kostnaðarsamt er fyrir fjölskyldur að senda unglingana  í burtu.

Árangurinn af rekstri framhaldsdeildar FSN lýtur fyrst og fremst að þessum tveim punktum.  Það eru öll börn sem ljúka 10.bekk að fara í framhaldsnám, reyndar ekki öll hjá FSN en langflest.   Sem sést best á því að fjöldinn hefur þrefaldast á þessum tveim árum og er húsnæðið að sprengja utan af sér starfsemina.  Það er ekki hægt að lýsa því með nægilega sterkum orðum hversu mikil breyting það er að geta haft börnin heima við nám og þurfa ekki að senda þau í burtu með ærnum tilkostnaði.  

Sá kostnaður sem af því hlýst að senda barn sitt burt er mjög mikill og ég skýt á að 2 milljónir á ári sé ekki fjarri lagi á verðlagi dagsins í dag.  Þessu hafa foreldrar hreinlega ekki haft efni á og þá hefur það leitt til þess að annaðhvort fer barnið ekki í nám eða foreldrar og systkini flytja búferlum, því oft hagar þannig til að yngri systkini fylgja á eftir og því mun skynsamlegra  að flytja til skólans, en að senda börnin frá sér.  Þá er eftir að nefna það að sundra fjölskyldum og 16 ára börn eru bara ekki tilbúin að takast á við þessi verkefni án stuðnings fjölskyldunnar.  Stuðningur sem felst fyrst og fremst í mat, húsaskjóli og öllu aðhaldi. 

Með tilkomu deildar FSN á Patreksfirði, þá sér fólk fram á að börnin fá menntun sem er fyllilega sambærileg við aðra skóla.  Staðirnir halda þessu unga fólki, með því lífi sem því fylgir.  Það að upplifa þessi ár með barni sínu, ekki án, kynnast félögum og vinum er ómetanlegt.  Þetta hleypir lífi í alla félagastarfsemi, íþróttafélög, leikfélög og hljómsveitir skjóta upp kollinum.  Fólk fer að setja sig niður, það dregur úr  óróleika hvað varðar búferlaflutninga, fólk er með vinnu og sér fram á framtíð hér.  Ásókn í auglýst störf breytist, þar sem fólk sem vill koma til okkar metur þau lífsgæði að hér sé framhaldsdeild.  Ég veit ekki hvernig ég á að koma orðum að því öðruvísi en þetta skapar meiri stöðugleika í samfélögunum.  Þetta er ein af undirstöðum hvers samfélags sem þú horfir til þegar þú velur þér búsetu.  Það verður ákveðin kyrrð og sátt.

Til marks um það hversu velheppnað þetta er þá sést það á því háa hlutfalli nemenda sem sækja skólann og hversu ánægð þau eru.  Upplifa sig sannarlega í framhaldsskóla, þar skipta ferðirnar í Grundarfjörð stóran  þátt.  

Að lokum þá er ég sem móðir að upplifa þetta nú, þar sem dóttir mín stundar nám við FSN, einnig á ég son sem er eldri og fór í burtu á heimavistarskóla, þá á ég tvö yngri börn.  Ég hef því samanburðinn og hvað varðar framtíðina þá segi ég í fullri hreinskilni að ég myndi  hugsa um búferlaflutning verandi  komin með þrjú börn í framhaldsskóla eftir örfá ár, ef ekki væri fyrir framhaldsdeild FSN á Patreksfirði.







Með vinsemd og virðingu







Eyrún Ingibjörg Sigþórsdóttir, oddviti 







Tálknafjarðarhrepps og móðir.

9 Fylgiskjal 3

Spurningar um Framhaldsdeild FSN - svör foreldra – Fylgiskjal 2

Nú er þriðja skólaár framhaldsdeildarinnar á Patreksfirði komið vel af stað. Við finnum fyrir töluverðum áhuga fyrir deildinni og ýmsir aðilar hafa leitað til okkar eftir upplýsingum um hvernig starfsemin gengur. Það er mikilvægt fyrir okkur öll að vera vakandi fyrir því hvernig við getum bætt okkur og sinnt hlutverki okkar sem best. 
 

Eftirfarandi spurningar um Framhaldsdeild FSN á Patreksfirði voru sendar nýlega til foreldra og gefa þessi svör nokkuð til kynna um afstöðu þeirra:
 

· Hverjar voru væntingar þínar vegna stofnunar framhaldsdeildar á Patreksfirði? Að allir úrskrifarnemendur úr grunnskólum sveitarfélaganna myndu sækja nám í deildinni og þar með styrkja hér búsetu.  Það að fá hér deild frá framhaldsskóla eins og FSN tryggir framboð og gæði námsins. 

· Stendur deildin undir þeim væntingum?  Já, sem sést best á ásókn nemenda í hana og þeirra upplifun þ.e. að vera komin í framhaldsskóla. Það að deildin standi undir þeirra væntingum – segir mér allt sem segja þarf.  Hef reyndar heyrt að stærðfræðin sé erfiðust viðureignar vegna fjarlægðar við kennara.  Vil benda og hef bent foreldrum og nemendum á tvo snillinga sem hér starfa við Grunnskólann í þessu fagi.  
· Hefur samfélagið tekið breytingum við að hafa unglingana okkar heima?  Já, heldur betur.  Hafandi reynsluna af því að senda barn í burtu þá er það ólýsanlega ánægjulegt að upplifa þetta með barninu sínu, þroskann, félagsskapinn og umgengni vina.  Það er mun meira líf í öllu hér. 

· Hverjar eru væntingar þínar til framhaldsdeildarinnar í framtíðinni?  Að deildin vaxi og dafni og hér verði hægt að stunda nám til stúdentsprófs.  Gaman væri að sjá „eldra“ fólk koma meira inn og nýta þá aðstöðu sem hér er.  Þurfum að stækka við deildina í húsnæði og tryggja fjármagn til framtíðar.  Ég tel þetta fyrirkomulag sé komið til að vera og við munum sjá sambærilegar deildir í öðrum sveitarfélögum. 

· Hverjar voru væntingar þínar vegna stofnunar framhaldsdeildar á Patreksfirði? Ég hafði ekki miklar væntingar til deildarinnar þar sem árgangurinn á undan(1.árgangur) hafði ekki staðið sig mjög vel. Ég vissi þó að árgangur 1992 var allt öðruvísi samsettur og gaf því deildinni séns.

· Stendur deildin undir þeim væntingum?  Þess vegna stóðst deildin allar mínar væntingar og langt umfram það!!! Ég er mjög ánægð með framhaldsdeildina að öllu leyti hvað varðar FSN. 

· Hefur samfélagið tekið breytingum við að hafa unglingana okkar heima? Það er notalegt að hafa unglingana okkar heima og skapar jafnvægi og ró í samfélaginu. Það fer ekki mikið fyrir þeim en það var frábært þegar þau tóku þátt í uppfærslu á leikriti í vor sem var þó reyndar ekki á vegum skólans en þau voru til staðar hér vegna hans.

· Hverjar eru væntingar þínar til framhaldsdeildarinnar í framtíðinni?  Mínar væntingar til deildarinnar í framtíðinni eru þær m.a. að ég vona að bæjarstjórn Vesturbyggðar sjái sóma sinn í því að taka einhvern þátt í þessu starfi, t.d. með einhvers konar félagsmiðstöðvaraðstöðu. Ég hef það á tilfinningunni að Vesturbyggð finnist þetta vera einkamál ríkisins og skólans en ekki Vesturbyggðar sem ég er ekki sammála en kannski er þetta misskilningur hjá mér og vonandi.  Það er aðeins eitt sem mér finnst að mætti leggja meiri áherslu á í skólanum og það eru list- og verkgreinar. Þau eru í tölvunni allan daginn og þyrftu að fá meiri hreyfingu og upplyftingu en verið hefur. Upplýsinga- og tæknimenntin s.l. vetur var frábær, eins íþróttirnar ómissandi og smíðin.Vonandi koma fleiri fög inn eins og leiklist og jafnvel myndlist eða hvað sem er lifandi og skemmtilegt.


Mín dóttir er mjög ánægð með skólann (nema niðurskurðinn á einingunum) en hún bjargaði því öðruvísi.


Með kærri kveðju og þakklæti fyrir alla fyrirhöfnina og von umfrábært starf FSN á Patreksfirði í framtíðinni.

10 Heimildir
Greinargerð:  Nám á framhaldsskólastigi á sunnanverðum Vestfjörðum
Skýrslur, samningar og tölulegar upplýsingar frá FSN[image: image5.png]

